
Монгол Улсын Их Хурлын 2010 оны намрын ээлжит чуулганы Аюулгүй байдал, гадаад бодлогын байнгын хорооны 12 дугаар сарын 31-ний өдөр (Баасан гариг)-ийн хуралдаан 15 цаг 00 минутад Төрийн ордны “А” танхимд эхлэв.


Байнгын хорооны дарга, УИХ-ын гишүүн З.Энхболд ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэй байв. Үүнд:


Чөлөөтэй: Сү.Батболд, С.Оюун, Д.Хаянхярваа, М.Энхболд.


Өвчтэй: С.Баяр, О.Чулуунбат.


Тасалсан: Я.Батсуурь, Э.Мөнх-Очир, Ш.Сайхансамбуу.


Нэг. Монгол Улсын Засгийн газар, Олон улсын хөгжлийн ассоциаци хооронд байгуулсан “Хөгжлийн бодлогын санхүүжилт-2” хөтөлбөрийн Санхүүжилтийн хэлэлцээр болон “Олон салбарыг хамарсан техник туслалцааны төсөл”-ийн Санхүүжилтийн хэлэлцээрийг соёрхон батлах тухай (анхны хэлэлцүүлэг)


Хэлэлцэж буй асуудалтай холбогдуулан Сангийн сайд С.Баярцогт, тус яамны Зээл тусламжийн бодлого, хамтын ажиллагааны газрын дарга Б.Хүрэнбаатар, орлогч дарга Т.Доржханд, мэргэжилтэн Д.Бадруун, Монголбанкны Хяналт, шинжилгээний газрын захирал Б.Лхагвасүрэн, Нийгмийн хамгаалал, хөдөлмөрийн яамны Стратеги төлөвлөлтийн газрын захирал Н.Аюуш, Эрдэс баялаг, эрчим хүчний яамны Уул уурхай хүнд үйлдвэрийн газрын дарга Б.Батхүү, Аюулгүй байдал, гадаад бодлогын байнгын хорооны зөвлөх Ц.Нямдорж, референт Г.Нандинцэцэг нарын бүрэлдэхүүнтэй ажлын хэсэг байлцав.


Хуулийн төсөлтэй холбогдуулан УИХ-ын гишүүдээс асуулт гараагүй болно.


З.Энхболд: -Монгол Улсын Засгийн газар, Олон улсын хөгжлийн ассоциаци хооронд байгуулсан “Хөгжлийн бодлогын санхүүжилт-2” хөтөлбөрийн Санхүүжилтийн хэлэлцээр болон “Олон салбарыг хамарсан техник туслалцааны төсөл”-ийн Санхүүжилтийн хэлэлцээрийг соёрхон батлах тухай хуулийн төслийг УИХ-ын чуулганы нэгдсэн хуралдаанд оруулж, анхны хэлэлцүүлгээр нь батлуулах горимын саналыг дэмжиж байгаа гишүүд гараа өргөнө үү.

Зөвшөөрсөн

10


Татгалзсан

  -


Бүгд


10


Гишүүдийн олонхийн саналаар дэмжигдлээ.

 Байнгын хорооноос гарах санал, дүгнэлтийг УИХ-ын гишүүн Ц.Шинэбаяр УИХ-ын чуулганы нэгдсэн хуралдаанд танилцуулахаар тогтов.

Уг асуудлыг 15 цаг 10 минутад хэлэлцэж дуусав.


 Хоёр. Монгол Улсын Засгийн газар, БНХАУ-ын Засгийн газар хооронд байгуулсан 300,0 сая ам.долларын экспортын хөнгөлөлттэй зээлийн ашиглалтын талаархи Зээлийн ерөнхий хэлэлцээрийн хүрээнд хэрэгжүүлэх “Мэдээлэл холбооны нэгдсэн сүлжээний шинэчлэл” төслийг Үндэсний аюулгүй байдлын зөвлөлийн зөвлөмжийн дагуу хэрэгжүүлэх боломжгүй болсон уг төслийн хөрөнгөөр “Шинэ зууны боловсрол, Цахим эрүүл мэнд төсөл” болон “Бага оврын трактор худалдан авах, угсрах үйлдвэр байгуулах төсөл”-ийг зөвшилцөх.


Хэлэлцэж буй асуудалтай холбогдуулан Эрүүл мэндийн сайд С.Ламбаа, Боловсрол, соёл, шинжлэх ухааны сайд Ё.Отгонбаяр, Сангийн сайд С.Баярцогт, тус яамны Зээл тусламжийн бодлого, хамтын ажиллагааны газрын дарга Б.Хүрэнбаатар, орлогч дарга Т.Доржханд, мэргэжилтэн Ч.Отгонбаяр, Хүнс, хөдөө аж ахуй, хөнгөн үйлдвэрийн дэд сайд Х.Золжаргал, Байгаль орчны яамны Стратегийн төлөвлөлт бодлогын газрын дарга Л.Чой-Иш, УИХ-ын Аюулгүй байдал, гадаад бодлогын байнгын хорооны зөвлөх Ц.Нямдорж, референт П.Туяа нар байлцав.


Зээлийн төслийн талаархи танилцуулгыг Сангийн сайд С.Баярцогт, Төсвийн болон Эдийн засгийн байнгын хороодын хамтарсан хуралдааны санал, дүгнэлтийг Байнгын хорооны дарга, УИХ-ын гишүүн З.Энхболд нар тус тус танилцуулав.


Танилцуулгатай холбогдуулан УИХ-ын гишүүн З.Энхболдын асуусан асуултад ажлын хэсгээс Ё.Отгонбаяр, С.Ламбаа, Х.Золжаргал нар хариулж, тайлбар хийв.


УИХ-ын гишүүн Х.Наранхүү, Н.Энхболд, З.Энхболд нар санал хэлэв.


З.Энхболд: -Монгол Улсын Засгийн газар, БНХАУ-ын Засгийн газар хооронд байгуулсан 300.0 сая ам.долларын экспортын хөнгөлөлттэй зээлийн ашиглалтын талаархи Зээлийн ерөнхий хэлэлцээрийн хүрээнд хэрэгжүүлэх “Мэдээлэл холбооны нэгдсэн сүлжээний шинэчлэл” төслийг Үндэсний аюулгүй байдлын зөвлөлийн зөвлөмжийн дагуу хэрэгжүүлэх боломжгүй болсон уг төслийн хөрөнгөөр “Шинэ зууны боловсрол, Цахим эрүүл мэнд төсөл” болон “Бага оврын трактор худалдан авах, угсрах үйлдвэр байгуулах төсөл”-ийг зөвшилцөхийг зөвшөөрч дэмжье гэсэн саналыг дэмжиж байгаа гишүүд гараа өргөнө үү.


Зөвшөөрсөн

10


Татгалзсан

  -


Бүгд


10


Гишүүдийн олонхийн саналаар дэмжигдлээ.

  
Байнгын хорооны хуралдааны тэмдэглэлийг Засгийн газарт хүргүүлэхээр тогтов.

Хуралдаан 15 цаг 30 минутад өндөрлөв.

Тэмдэглэлтэй танилцсан:

АЮУЛГҮЙ БАЙДАЛ, ГАДААД БОДЛОГЫН 

БАЙНГЫН ХОРООНЫ ДАРГА



         
              З.ЭНХБОЛД

Тэмдэглэл хөтөлсөн:

ХУРАЛДААНЫ ТЭМДЭГЛЭЛ ХӨТЛӨГЧ



   Д.ЭНЭБИШ
          УИХ-ЫН 2010 ОНЫ НАМРЫН ЭЭЛЖИТ ЧУУЛГАНЫ АЮУЛГҮЙ

 БАЙДАЛ, ГАДААД БОДЛОГЫН БАЙНГЫН ХОРООНЫ 12 ДУГААР

 САРЫН 31-НИЙ ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ


Хуралдаан 15 цаг 00 минутад эхлэв.


З.Энхболд: -Гишүүдэд өдрийн мэнд хүргэе. Аюулгүй байдал, гадаад бодлогын байнгын хорооны 2010 оны 12 сарын 31-ний хамгийн сүүлчийн өдрийн хурал хийх гэж байна. 


Ирц танилцуулъя. Амаржаргал, Ганбямба, Жекей, Занданшатар, Зоригт, Наранхүү, Шинэбаяр, Нямаагийн Энхболд нар ирсэн байна. Оюун гишүүн чөлөөтэй, өвчтэй байгаа юм байна. Чулуунбат өвчтэй, Хаянхярваа орон нутагт томилолттой, Баяр өвчтэй. Батсуурь, Мөнх-Очир, Сайхансамбуу нар тэгээд тасаар авах юм уу юугаар авах юм. Ингээд ирц хангалттай байгаа учраас хэлэлцэх асуудал танилцуулъя.


Өнөөдөр 2 асуудалтай. Эхний асуудал Монгол Улсын Засгийн газар Олон улсын хөгжлийн ассоциаци хооронд байгуулсан Хөгжлийн бодлогын санхүүжилт-2 хөтөлбөрийн санхүүжилтийн хэлэлцээр болон олон салбарыг хамарсан техник туслалцааны төслийн санхүүжилтийн хэлэлцээрийг соёрхон батлах тухай анхны  хэлэлцүүлгийг хийнэ. 


2.Монгол Улсын Засгийн газар, БНХАУ-ын Засгийн газар хооронд байгуулсан 300 сая ам.долларын экспортын хөнгөлөлттэй зээлийн ашиглалтын талаархи зээлийн ерөнхий хэлэлцээрийн хүрээнд хэрэгжүүлэх Мэдээлэл холбооны нэгдсэн сүлжээний шинэчлэл төслийг Үндэсний аюулгүй байдлын зөвлөлийн зөвлөмжийн дагуу хэрэгжүүлэх боломжгүй болсон тул уг төслийн хөрөнгөөр Шинэ зууны боловсрол, Цахим эрүүл мэнд төсөл болон Бага оврын трактор худалдан авах, угсрах үйлдвэр байгуулах төслийг хэрэгжүүлэх тухай асуудлыг зөвшилцөнө.


Хэлэлцэх асуудал дээр саналтай гишүүд байна уу? Дэмжиж байна уу? гараа өргөчихье. Хэлэлцэх асуудлаа бүгд дэмжиж байна.


Нэгдүгээр асуудал. Монгол Улсын Засгийн газар, Олон улсын хөгжлийн ассоциаци хооронд байгуулсан Хөгжлийн бодлогын санхүүжилт 2 хөтөлбөрийн санхүүжилтийн хэлэлцээр болон олон салбарыг хамарсан техник туслалцааны төслийн Санхүүжилтийн хэлэлцээрийг соёрхон батлах тухай анхны хэлэлцүүлэг.


Ажлын хэсэг Баярцогт Сангийн сайд, Хүрэнбаатар Сангийн яамны Зээл тусламжийн бодлого, хамтын ажиллагааны газрын дарга, Доржханд мөн газрын орлогч дарга, Лхагвасүрэн Монголбанкны хяналт шинжилгээний газрын захирал, Аюуш, Нийгмийн хамгаалал, хөдөлмөрийн яамны стратеги төлөвлөлтийн газрын захирал, Батхүү Эрдэс баялаг, эрчим хүчний яамны уул уурхай, хүнд үйлдвэрийн газрын дарга, Бадруун Сангийн яамны зээл тусламжийн бодлого, хамтын ажиллагааны газрын мэргэжилтэн байна.


Ингээд хуулийн төсөлтэй холбогдуулан асуулттай гишүүд байна уу? Дэлхийн банкны зээл шүү дээ. Асуулттай гишүүд алга байна. 


Анхны хэлэлцүүлгээр нь батлах нь зүйтэй гэсэн горимын саналыг дэмжиж байгаа гишүүд гараа өргөе. За 100.0 хувь байна.


Одоо үндсэн санал хураалтдаа оръё. 


Монгол Улсын Засгийн газар, Олон улсын хөгжлийн ассоциаци хооронд байгуулсан Хөгжлийн бодлогын санхүүжилт-2 хөтөлбөрийн санхүүжилтийн хэлэлцээр болон Олон салбарыг хамарсан техник туслалцааны төслийн Санхүүжилтийн хэлэлцээрийг чуулганы нэгдсэн хуралдаанд оруулж, анхны хэлэлцүүлгээр нь батлах нь зүйтэй гэснийг дэмжиж байгаа гишүүд гараа өргөе. 10-10.


Чуулганы нэгдсэн хуралдаанд Шинэбаяр гишүүн уншина. Эхний асуудлын ажлын хэсэг явж байж болно.


Хоёрдугаар асуудал. Монгол Улсын Засгийн газар, БНХАУ-ын Засгийн газар хооронд байгуулсан 300 сая ам.долларын экспортын хөнгөлөлттэй зээлийн ашиглалтын талаархи Зээлийн ерөнхий хэлэлцээрийн хүрээнд хэрэгжүүлэх Мэдээлэл холбооны нэгдсэн сүлжээний шинэчлэл төслийг Үндэсний аюулгүй байдлын зөвлөлийн зөвлөмжийн дагуу хэрэгжүүлэх боломжгүй болсон тул уг төслийн хөрөнгөөр Шинэ зууны боловсрол, Цахим эрүүл мэнд төсөл болон Бага оврын трактор худалдан авах, угсрах үйлдвэр байгуулах төслийг хэрэгжүүлэх тухай зөвшилцөхөөр байгаа. 


Чуулган руу орохгүй. Ажлын хэсгийг танилцуулъя. Баярцогт Сангийн сайд, Ламбаа Эрүүл мэндийн сайд, Отгонбаяр Боловсрол, соёл, шинжлэх ухааны сайд, Бадамжунай байна уу, Хөдөө аж ахуйн яамнаас хэн байгаа юм, энд нэр байхгүй байна.


Л.Чой-Иш: -Стратегийн төлөвлөлт бодлогын газрын дарга.


З.Энхболд: -Хүрэнбаатар Сангийн яамны Зээл тусламжийн бодлого, хамтын ажиллагааны газрын дарга, Доржханд мөн яамны газрын орлогч дарга, Отгонбаяр Сангийн яамны Зээл тусламжийн бодлого, хамтын ажиллагааны газрын мэргэжилтэн, Хүнс хөдөө аж ахуй, хөнгөн үйлдвэрийн дэд сайд Золжаргал нар байна.


Танилцуулгыг Сангийн сайд Баярцогт хийнэ.


Р.Амаржаргал: -Шууд нөгөө 2 Байнгын хорооноос ирсэн дүгнэлтээ сонсоод тэгээд шийдвэрээ гаргачихвал яасан юм бэ?


С.Баярцогт: -Аюулгүй байдал, гадаад бодлогын байнгын хорооны дарга, эрхэм гишүүд ээ,


Монгол Улсын Засгийн газар, БНХАУ-ын Засгийн газрын хооронд байгуулсан 300 сая ам.долларын экспортын хөнгөлөлттэй зээлийн ашиглалтын талаархи зээлийн ерөнхий хэлэлцээрт нэмэлт, өөрчлөлтийг УИХ-аас 2008 оны 12 дугаар сарын 8-ны өдөр соёрхон баталж, хэрэгжүүлэхээр төслүүдийг тогтоолоор баталж өгсөн билээ.


Өнөөдрийн байдлаар Төмөр замын хөдлөх бүрэлдэхүүний паркийг нэмэгдүүлэх, Замын-Үүдийн дэд бүтцийг сайжруулах, баруун бүсийн авто зам төслүүдийг тусгайлан Зээлийн хэлэлцээрийг байгуулсан. Орон сууцны хорооллын төслийн тусгайлсан зээлийн хэлэлцээрийг 2011 оны 1 дүгээр сарын дундуур байгуулахаар Хятадын талтай тохироод байна. 


2011 оны эхний улирлаас төслүүдийг хэрэгжүүлэх бэлтгэл ажлууд бүрэн хийгдээд байна. Харин Мэдээлэл холбооны үндсэн сүлжээний өргөтгөл шинэчлэл төсөл 40 сая ам.долларын тусгайлсан зээлийн хэлэлцээрийг 2009 оны 12 дугаар сарын 8-ны өдөр Сангийн яам Хятадын экспорт, импорт банкны хооронд гарын үсэг зурж байгуулсан.


Монгол Улсын Үндэсний аюулгүй байдлын зөвлөлийн шийдвэрийн дагуу энэ төслийг хэрэгжүүлэх боломжгүй болсны улмаас төслийн өртөгт нь багтаан дараахь 2 төслийг хэрэгжүүлэх саналыг Хятадын талд тавихаар та бүхэнд танилцуулж байна. Үүнд:


1.Шинэ зууны боловсрол төсөл, Цахим эрүүл мэнд, стратеги төсөл.

 Монгол Улсын Засгийн газар 2008-2012 оны үйл ажиллагааны хөтөлбөрт бүх нийтийн боловсролыг хөгжүүлж, үндэсний боловсролыг олон улсын түвшинд ойртуулан төгөлдөржүүлж, Боловсрол үндэсний хөтөлбөрийг боловсруулан хэрэгжүүлж, оюунжсан, бүтээлч чадамжтай хүний нөөцийг байнга нэмэгдүүлнэ. Боловсролын хүртээмж, чанарыг дээшлүүлнэ. Ерөнхий боловсролын сургуулийн компьютерийн тоог нэмэгдүүлж, багш бүрийг зөөврийн компьютертай болгоно. Эмнэлгийн цахим сүлжээ, алсын зайн оношлогоо, эмчилгээг өргөжүүлэн, иргэн бүрт эрүүл мэндийн үйлчилгээг шаардлагатай түвшинд үзүүлэх бололцоог хангах зорилгоор анагаах ухааны орчин үеийн ололтод тулгуурласан төрөлжсөн мэргэжлийн төвүүдийг хөгжүүлж, өвчнийг эрт оношлох, эмчлэн нөхөн сэргээх чадавхийг дээшлүүлнэ гэж заасан.

Эдгээр заалтуудыг хэрэгжүүлэхээр шинэ дэвшилтэт технологи, түүний давуу талыг бүрэн дүүрэн ашиглах, дэлхий нийтийн мэдээллийн түгээмэл сантай холбогдох, багш, сурагчдын өмнө шинэ бололцоог нээж өгөх, улсын хэмжээний мэдээллийн болон сургалтын нэгдсэн сүлжээтэй болох, сургалтын хөтөлбөр аргачлалыг шинэ шатанд гаргах, эмнэлгийн цахим сүлжээ, алсын зайн оношлогоог өргөжүүлэн, иргэн бүрт эрүүл мэндийн анхан шатны болон мэргэжлийн зөвлөгөө өгөх бололцоог нээж өгөх, хүн амын эрүүл мэндийн эрэлт хэрэгцээнд тулгуурласан шинжилгээ судалгааны ажлыг өргөжүүлэх зорилгоор энэ төслийн хүрээнд олон ажлуудыг хийхээр тооцоолж байгаа юм.

2.Бага оврын трактор худалдан авах, угсрах үйлдвэр байгуулах төсөл.

Монгол Улсын эдийн засаг, нийгмийг 2011 онд хөгжүүлэх үндсэн чиглэл, малчдад бага оврын 8 мянга, тариалан эрхлэгчдэд бага оврын 12 мянган тракторыг дагалдах тоног төхөөрөмжийн хамт хөнгөлөлттэй үнээр олгох, том, дунд оврын техникийн лизингийн үйлчилгээг нэвтрүүлэх, бага оврын трактор, тээврийн хэрэгсэл, дагалдах тоног төхөөрөмжийг дотоодод үйлдвэрлэн угсрах зэрэг тусгасан.

Иймд өрхийн мал аж ахуй болон газар тариалангийн үйлдвэр эрхлэгчдийг дэмжих зорилгоор бага оврын тракторыг дагалдах тоног төхөөрөмжийн хамт худалдан авах, дотооддоо угсрах, үйлдвэрлэх үйлдвэр байгуулахаар төлөвлөж байна. 

Монгол Улсын Засгийн газрын 2010 оны 12 дугаар сарын 22-ны өдрийн хуралдаан дээр энэ асуудлыг хэлэлцэн дэмжээд, УИХ-ын Байнгын хороодтой зөвшилцөхөөр тогтсон. Засгийн газрын саналыг дэмжиж Хятадын талд ойрын хугацаанд тавихыг зөвшөөрч өгөхийг хүсье.

Анхаарал тавьсан явдалд баярлалаа.

З.Энхболд: -Асуулттай гишүүд байна уу? 2 Байнгын хорооны санал, дүгнэлтийг уншаадахъя. Нөгөө урт нэртэй, та нар асуудлын нэрийг яасан урт болгосон юм бэ. Гарчиг биш энэ чинь өгүүлбэр болчихоод байна. Бүх юмаа биччихсэн. За уншъя уншъя.

Монгол Улсын Засгийн газар, БНХАУ-ын Засгийн газар хооронд байгуулсан 300 сая ам.долларын экспортын  хөнгөлөлттэй зээлийн ашиглалтын талаархи Зээлийн ерөнхий хэлэлцээрийн хүрээнд хэрэгжүүлэх мэдээлэл холбооны нэгдсэн сүлжээний шинэчлэл төслийг Үндэсний аюулгүй байдлын зөвлөмжийн дагуу хэрэгжүүлэх боломжгүй болсон тул уг төслийн хөрөнгөөр шинэ зууны боловсрол, цахим эрүүл мэнд болон бага оврын трактор худалдан авах, угсрах үйлдвэр байгуулах төслийг хэрэгжүүлэх тухай асуудлаар Төсөв, Эдийн засгийн байнгын хороодоос гаргасан хамтарсан санал, дүгнэлт. 2010 оны 12 сарын 31-ний өдөр. 

Саяын миний уншсан бүх юм явж явж байгаад болсон тул уг төслийн хөрөнгөөр шинэ зууны боловсрол, цахим эрүүл мэнд төсөл болон бага оврын трактор худалдан авах, угсрах, үйлдвэр байгуулах төслийг хэрэгжүүлэх тухай асуудлыг Төсвийн байнгын хороо, Эдийн засгийн байнгын хороо 2010 оны 12 сарын 31-ний өдрийн хамтарсан хуралдаанаараа хэлэлцээд, төслүүдийг дэмжсэн санал, дүгнэлтийг Аюулгүй байдал, гадаад бодлогын байнгын хороонд хүргүүлэх нь зүйтэй гэж үзсэн болно.

Эдийн засгийн байнгын хорооны дарга Баярсайхан, Төсвийн байнгын хорооны даргыг Хаянхярваа гээд гарын үсэг нь уншигдахгүй байна. Дамба-Очир юм байна. Ийм дүгнэлт байна. Асуулттай гишүүд. Одоо чуулган байхгүй шүү дээ, жаахан хуралдвал яасан юм. Би нэг юм асуугаадахъя.

28 сая.доллар чинь 6 төрлийн арга хэмжээнд явах юм байна шүү дээ. Цахим хөдөлгөөнт лаборатори гэж юу байдаг юм бэ. Энийг нэг сонирхоод байгаа. Сургууль бүрт 60 хүртэл зөөврийнх байдаг нь ямар учиртай юм. Нөгөө суурин компьютер биш юм уу. Улсын хэмжээнд багш бүрийг зөөврийн компьютертэй болгох хэдэн багшийн тухай яригдаж байгаа юм. Цаашдаа холболт явагдаж байна. Цахим номын сан, континент явагдаж байна. Цахим эрүүл мэнд шинжилгээний төв гэдэгт юу ойлгож байгаа. Ийм нэг танин мэдэхийн юмнуудыг хэлж өгөөч? Отгонбаяр сайд эхний боловсролтой холбоотой, дараагийнхийг нь Ламбаа сайд.

Ё.Отгонбаяр: -Энхболд гишүүний асуултанд хариулъя. Цахим лаборатори төслийн урьдчилсан төлөвлөлтөөр бол smart word-той интернетээр холбогддог, багшийнхаа компьютертай бас интернетээр холбогддог ийм анги ярьж байгаа. Яг одоо энэ 60 гээд ярьсан нь одоо байгаа мөнгөндөө хүрэхгүй байх. Тэгэхдээ нэг сургууль дээр 30 компьютертай нэг анги нийлүүлэх тал дээр бодож байгаа. Зөөврийн гэж хийгээд байгаагийн гол шалтгаан нь юу юм бэ гэхээр тэр компьютерүүд нь тусгайлан үйлдвэрлэсэн, хүүхдэд зориулсан, тэгээд суурин дээр ингээд аваачиж тавиад цэнэглэчихдэг, анги руу нь ингээд тэргэнцэрээр зөөж оруулаад байдаг нэг ийм компьютерийн тогтолцоо байгаа юм. 

Энийг хэрэгжүүлснээр хичээлийн үзүүлэнгүүд, үзүүлэнгүүд дээр бүр хувьсгалт өөрчлөлт гарна гэж үзэж байгаа. Зөвхөн нэг тийм зураг хөрөг үзүүлээд байх биш видео континент, ауди континент, тэгээд үзүүлэн хэрэглэх ийм бололцоотой болно. Тэгээд энэ төслийг хэрэгжүүлсэн тохиолдолд заах аргын нэгдмэл стандарт нэвтрэх ийм бололцоо бүрдэх юм. Өөрөөр хэлбэл Улаанбаатар хотоос заах аргын континентийг нь хийгээд сургуулиудад автоматаар өгөөд байж болох ийм бололцоотой болно гэж үзэж байгаа юм. 

Тэгээд энэ төслийн интернетийн холболтын тийм антенн тавих юм. Тэгээд антенн нь сургуулиас гадна сумын эмнэлэгт давхар үйлчлэх интернетийн холболт сүлжээтэй ийм антенн болно. Тавихыг нь бол сургууль дээр нь тавина гэж төлөвлөж байгаа. Яагаад вэ гэвэл сургуулиуд бол мэдээлэл зүйн багштай учраас системийн үйлчилгээ хийх бололцоотой гэж үзэж байгаа юм. Багшийн тоог 26 мянгаар авч байгаа.

С.Ламбаа: -Эрүүл мэндийн салбарын хувьд ерөөсөө л Улаанбаатар хотод байгуулж байгаа теле медициний төв болон Улаанбаатарт Эрүүл мэндийн яамны харьяанд байж байгаа нэгдсэн эмнэлэг, үндэсний төвүүдийг аймгийн нэгдсэн эмнэлэг, сумын эмнэлгүүдтэй шууд холбох ийм сүлжээний асуудал дээр л төсөл хэрэгжих юм. Тэрнээс өөр ямар нэгэн юмнууд байхгүй, оношлогоо шинжилгээ л гэж бичсэн байх л гэж ойлгож байна л даа. Манайх бол боловсролоос нэг ялгаатай нь бол дандаа зураг, оношлогоо дамжина. Тэр сүлжээнд нь холбох зориулж энэ зээлийг авах санал өгч байгаа юм. Нийтдээ бол ер нь манай төсөл 31 тэрбум төгрөгийн төсөл байгаа.

З.Энхболд: -31-ээ, энэ чинь 28 сая.доллар чинь.

С.Ламбаа: -Энэ дээр бүрэн биш 14, 13 ч юм уу ирнээ гэдэг нь бусад бас олон улсын төсөл хөтөлбөрөөр ингээд нийлүүлээд хийхэд болно гэж үзэж байгаа л даа. Үндэсний хамгийн гол нь  бол нөгөө компьютер, тоног төхөөрөмж, техник хэрэгслээр хангагдах юм нь бол энэ хүрээнд хийгдээд дуусчихна. 

З.Энхболд: -Хэд нь боловсролд, хэд нь эрүүл мэндэд явах юм? Сангийн яам мэдэж байгаа юу.

С.Ламбаа: -Одоо бол Сангийн яам тэрийг нь хуваачихсан л гэж хэлсэн шүү дээ. Тэр тодорхой яг юуг бол? Уг нь бол боловсрол, Эрүүл мэндийн яам хоёр бол хамтарсан нэг сүлжээ хийх асуудлаар төслөө хамтарсан ажлын хэсэг хийгээд л явчихъя гэж байгаа юм.

З.Энхболд: -Хүрэнбаатар.

Ё.Отгонбаяр: -Энхболд гишүүний асуултанд хариулъя. Яг одоогоор төд нь эрүүл мэнд, төд нь боловсрол гэж тавихад хэцүү байгаа юм. Яагаад вэ гэвэл дэд бүтцийн интернетийн антенн, рутер, нөгөө баахан тоног төхөөрөмж нь 2 салбарт хоёуланд нь хэрэглэгдэх тоног төхөөрөмж учраас дундын гэж үзэх байх л даа. Сургууль дээр явах компьютерууд, эмнэлэг дээр явах компьютерууд хоёр бол тусгай тоогоор гарна. 

Тийм учраас энэ анх төсөөлөгдөхдөө 40 сая доллар гэж ойлгогдоод тэгээд төслөө хийчихсэн байсан. Одоо төслөө 28 сая долларт нь тааруулж хийх ёстой болж байгаа юм. Тийм учраас 2 яамнаас хамтарсан ажлын хэсэг гараад энэ төслөө 28 сая долларт багтааж хийхээр ингэж ажлаа зохион байгуулж байгаа юм.

З.Энхболд: -Зөөврийн компьютерийн насыг мэдэх үү? Зөөврийн компьютер хэр насалдагийг?

Ё.Отгонбаяр: -Би гадарлана. Яахав Монгол Улсын Засгийн газрын үйл ажиллагааны хөтөлбөр дээр багш бүрийг зөөврийн компьютераар хангана гээд заачихсан учраас л.

З.Энхболд: -Яахав Засгийн газрын мөрийн хөтөлбөрт заасан учраас л 28 сая доллар бол software 2 жилийн дараа бүгдийг нь хог дээр хаях гэж байгаа юм л даа. Тэрний оронд desk top компьютерууд авбал 5 жилийн настай байдаг юм л даа. Доторхийг нь солиод байх боломж байдаг юм. Тэрийг чинь Монголд угсарч бас болдог юм. Software-ийн тухай та нар ерөөсөө бодоогүй байна. Би бол хүртээмжээ бодоод байгаа юм. Нэг сургуулийн 100 багшийг desk top-той болгож 2 жил хувьдаа голцуу ашиглана даа. Тэрний оронд нэг одоо сургууль болгонд ядаж нэг анги байгаа шүү дээ. 3 анги суурин компьютертай болчих юм бол ээлжлээд хүүхдүүдэд илүү хүртээмжтэй, багш нарт зориулсан бас нэг анги нээж болно. 

Зөөврийн компьютерийн эдэлгээ их хурдтай элэгддэг юм л даа. Үргэлж цүнхэнд явдаг. Тэгээд хүүхдүүдэд тэр тусмаа техникээр түрж оруулж ирээд яадаг юм бол одоо нөгөө OLPC тэр бол дампуурчихсан шүү дээ. 200 доллараар desk top компьютер авч болж байхад зөвхөн leniх дээр ажилладаг hard disk-гүй тийм компьютерууд явцгүй байна л даа. Тэгээд тэр idea-наас бол дэлхий даяараа татгалзчихсан. Тэгэхээр бид нар бас тэрийг үргэлжлүүлж болохгүй байгаа юм. Энэ нэг 6, 7 төрлийн ажил бол түүхий байна. Ерөнхийдөө энэ 28-ыгаа аваад доторхи энэ юмаа янзлах нь зүгээр байх аа гэж бодож байна.

Аюулгүй байдлын зөвлөлөөс буцсан юм бол сүлжээний тоног төхөөрөмж авахгүй гээд шийдсэн. Одоо та нар ахиад сүлжээний тоног төхөөрөмж авахаар оруулж ирж байна л даа. Энэ нэг юугаа бас бодох хэрэгтэй. Аюулгүй байдлын үүднээс, мэдээллийн аюулгүй байдлын үүднээс сүлжээтэй холбоотой юм авахгүй гэж шийдсэн байгаа шүү дээ. 

Одоо тэгээд бас сумдаа холбох ажил улсын төсөв дээр үлдэж байгаа. Бид нар сүлжээний төхөөрөмж авахгүйгээр шийдсэн учраас улсын төсөв дээр дахиад энэнтэй тэнцүү хэмжээний мөнгө тавихгүй бол энэ бүх компьютерууд чинь бас л үр дүнгээ өгөхгүй шүү дээ. Улсын хэмжээнд 700 сургууль байдаг уу?

Ё.Отгонбаяр: -Одоогоор төрийн өмчийн 780 орчим сургууль байгаа.

З.Энхболд: -780 барилгыг Wi-Fi-тай болгоно гэхээр зөвхөн Wi-Fi router Access point бол аймаар олон хэрэг болох болж байгаа юм л даа. Тэрийг дагасан том хэмжээний router-үүд гээд тэгээд тэр юмыг шийдэхгүйгээр энэ анги болгонд тавьсан компьютер бас л амьгүй л болж байгаа шүү дээ. Тэгэхээр техникийн их олон бэрхшээл байгаа шүү. Юу ч гэсэн ингээд явуулъя. Тэгээд энэ хэрэгжих явцдаа хэр яах юм бэ? Дахиад тийм.

Трактор заавал орох ёстой юм уу, боловсрол, эрүүл мэндээрээ яаж болдоггүй юм уу. Золжаргал байна уу. Нэг юм яахаар л нөгөө салбар болгон хүртэх гээд уралдчих юм.

Х.Золжаргал: -Ер нь бол жижиг оврын тракторын хэрэгцээ маш их байдаг. Өнгөрсөн жил 100-г улсын төсвөөс гаргаж тараасан. Ам хамар ч хүрээгүй, энэний түрүүчийн жил 300-г тараасан. Ер нь бол бас Засгийн газрын мөрийн хөтөлбөрт орчихсон байгаа л  даа. Зүгээр мөрийн хөтөлбөрт орчихсон байгаагийнхаа бид 20, 30 хувийг биелүүлэх хэмжээний л юмыг энд оруулсан л даа.

З.Энхболд: -Хятадын бага оврын трактор их нэр хүнд муутай байгаа шүү дээ. Өрсөлдөөн даахгүй, эвдэрдэг барьдаг, анжис даадаггүй, хадлангийн л трактор болж хувираад байгаа шүү дээ.

Х.Золжаргал: -Энэ бол ерөөсөө энэ бүх тракторын ком бол хадланд зориулагдсан трактор шүү дээ ихэнх нь. Тэгээд энд бол.

З.Энхболд: -Тийм их хадлангийн хэрэгцээ байгаа юм уу? Өвс нь байгаа юм уу? Тракторгүй учраас өвс авч чадахгүй байгаа юм уу?

Х.Золжаргал: -Ер нь бол.

З.Энхболд: -Би зүгээр ингэж бодоод байгаа. Нэг зээл олдохоор л бүгд ташуураад давхиад ирдэг. Тодорхой юман дээрээ үр дүн гаргахаар боловсрол, эрүүл мэнддээ өгчихөөд, тракторыг бол өөр юмаар шийдэж болдоггүй юм уу гээд Сангийн яамнаас асуух гээд байгаа юм. Сайд юу гэж бодож байгаа юм.

С.Баярцогт: -Засгийн газар дээр ярьж байгаад.

З.Энхболд: -Аль аль нь нэг 2-ны 1, 2-ны 1 л хэрэгжих гээд байна шүү дээ. Тэгэхээр боловсрол, эрүүл мэндийг дахиж хаагаад, тракторыг бол өөр, трактор авах гэсэн хүмүүс мөнгөө төлдөг юм байгаа биз дээ. Золжаргалын хариунаас бол зүгээр авдаг юм шиг ойлгогдоод байх юм. Яадаг юм, тараана гэдэг чинь юу гэсэн үг юм?

Х.Золжаргал: -Улсын төсвөөс яасан тракторыг 50 хувь үнийг нь хөнгөлөөд өгдөг, энэ зээлээр ирсэн тракторыг бол 50 хувь хөнгөлж өгөхгүй байх л даа. 

З.Энхболд: -Трактор бол аж ахуй өөрөө худалдаж авч болно, боловсрол, эрүүл мэнд бол шууд ашиг нь гардаггүй эд л дээ. 

Х.Золжаргал: -Юун дээр, яг хөдөөний мал аж ахуйн үйлдвэрлэлийг харах юм бол манай хөдөөний мал аж ахуй одоо зуух, яндан нэмэгдсэн байх. Гадаа нь мотоцикль, 69 байгаа байх. Яг үндсэн эрхэлж байгаа арга барил бол дундад зуунтайгаа адилхан байгаа л даа. Тэгэхээр хөдөөний аж ахуйг бас механикжуулах бас нэлээн гол.

З.Энхболд: -Одоо асуулт дууссан. Саналаа хэлье. Наранхүү гишүүн саналаа хэлье.

Х.Наранхүү: -Би зүгээр одоо энэ заримдаа нөгөө муу шийдсэнээс ямар нэгэн шийд гаргах нь бас чухал болчихдог л доо. Яг тэр вариант, тэр асуудал өнөөдөр байх шиг байна. Энэ Хятадын зээл чинь ахиад 1 жил болох юм бол бүр юу ч биш болчихно. Тийм учраас Засгийн газар нэгэнт тэндээ яриад ийм чиг гаргачихсан бол бид нар тэрийг нь дэмжчихсэн нь дээр байлгүй дээ л гэсэн. Тэрнээс одоо еще сайжруулна гэвэл бас л яриа хөөрөө зөндөө юм ярих л байх. Энэ бол сайн шийд бас биш юм шиг надад санагдаад л байгаа юм. Гэхдээ нөгөө талаасаа юмыг эртхэн шиг аваад ашиглахгүй бол одоо тэгээд өөр ач холбогдолгүй болчих гээд байгаа учраас энүүгээр нь шийдвэл яасан юм бэ л гэж бодож байна.

З.Энхболд: -Энхболд.

Н.Энхболд: -Би ерөнхийдөө энийг зөвшилцөхийг нь дэмжиж байгаа юм. Тэр трактортай холбоотой асуудал дээр бол ялангуяа энэ Сэлэнгэ, Төв аймаг, газар тариалангийн бүс нутаг, энд бол үнэхээр хэрэгтэй байгаа юмнууд байгаа юм. Дээр нь миний бас олзуурхаж байгаа юм юу вэ гэхээр тэр нэг угсрах үйлдвэрийн тухай асуудал бас яваад байгаа юм. Тэр бас зүгээр л дандаа худалдаж авдаг байснаас бололцоо гарвал суурийг нь тавьж байгаад өөрснөө нэг тийм юмтай болчихвол заавал хятадын технологиор ч биш ер нь коньвейртэй тийм угсардаг байхад хамгийн наад зах нь ажиллах хүчин, тэгээд бас өөрснөө нэг хэрэгцээгээ хангах хэмжээний техник угсардаг, барьдаг гээд юмны суурь тавигдах талаас нь би тэрийг нь дэмжээд байгаа юм.

Хадлан эд нартай холбоотой асуудал бол бас хэрэгтэй. Яг цаг дээрээ тулахаар газар нутгийн нэлээд хэсэг нь цөлжчихлөө, өвстэй газар бол одоохондоо байгаа. Тэгээд тэрийг бүрэн дүүрэн бололцоогоор нь ашиглах талаас нь бодвол би хэрэгтэй л төсөл байна даа л гэж бодож дэмжиж байгаа юм. Байх албагүй шүү дээ. Уг нь Эрдэнэтэд нэг суурь бий тиймээ Наранхүү гишүүн ээ. Тийм ажил эрхэлж байсан суурь бий шүү дээ. Тэрийг заавал улсынх байх албагүй, ирээд энийг байгуул гэвэл тэр рүү нь бас мөнгөө авсан юмаа зохион байгуулаад өгч болно шүү дээ. Цаадах нь л авчихна шүү дээ, авсан хойноо улс дамжуулаад л зээлчихнэ биз тийм. Дэмжиж байгаа, би ерөнхийдөө бол зөвшилцөхийг нь.

З.Энхболд: -Энэ ерөнхийдөө ийм нэг санал хэлье. Асуудал нь өөрөө тулгуу яасан учраас их түүхий байна. Зээлээ авна гэдгээ хятадад хэлчих. Ийм юманд авъя гэдгээ хэлчих. Тэгээд доторхийг нь сайжруулах ажил бол зөндөө байна шүү. Ялангуяа энэ оруулж ирж ярьж байгаа юм бол ерөөсөө болохгүй байна. Аль, хэдэн хувь нь контиент, хэдэн хувь нь континент бол тэд нар мөнгө өгөхгүй шүү дээ. Хэдэн хувь нь сүлжээний тоног төхөөрөмж юм, хэдэн хувь нь компьютер бол хамгийн их харагддаг хэсэг, харагддаггүй маш их юм байдаг юм л даа. Тэгээд энийгээ бүгдийг нь сайн боловсруулах хэрэгтэй гэж бодож байна. 

Санал хураая. 

Монгол Улсын Засгийн газар, БНХАУ-ын Засгийн газар хооронд байгуулсан 300 сая ам.долларын экспортын хөнгөлөлттэй зээлийн ашиглалтын талаархи Зээлийн ерөнхий хэлэлцээрийн хүрээнд хэрэгжүүлэх шинэ зууны боловсрол, Цахим эрүүл мэнд төсөл болон Бага оврын трактор худалдан авах, угсрах үйлдвэр байгуулах төслийг зөвшөөрч, дэмжье гэж байгаа гишүүд гараа өргөе. 10-10 байна. 

Тэмдэглэлийг Засгийн газарт хүргэнэ. 2010 оны хамгийн сүүлчийн өдрийн хамгийн сүүлчийн хуралдаан дууслаа. Гишүүдэд баярлалаа. Шинэ ондоо эрүүл энх, аз жаргал, сайн сайхан бүхнийг хүсье.

Хуралдаан 15 цаг 30 минутад өндөрлөв.

Ñоронзон хальснаас буулгасан:

Хуралдааны тэмдэглэл хөтлөгч
 Д.Энэбиш

